
Baré loko

Lè ou ka gadé Gwadlpoup, péyi-la plen chimen goudwonné, plen lari ola charèt a bèf pa ka pasé ankò.

Lòwvwè  ou pa tini vwati, ou kon chyen san mèt é ou ka pèd tan, charaban ka arèsté la yo vlé.
Antan lontan, moun té ka maché apyé. Men tiboug té byen enmé baré loko a lizin a Blan-la. 
Yo té ka pati tout koté pou jwenn lizin, sa té pé Bopò, Blanchèt oben Dawbousyé. 
Baré loko si Lapwent sé té monté si sé vagon-la, lè ou té sav ki koté machin-la té ka moli si vitès a-y.
Obò, ou té ka voyé pakèt kann atè é lè ou té sèten té tini asé ou té ka soté an zèb-la.

Bon tibwen lizin Gwadloup té ka fonksyonné kon zarengn anmitan twèl a yo é chimen-d-fè té ka fè chyen.

Sé tiboug-la té konnèt tout sé loko-la épi sirenn a yo.

Pli ansyen-la, non a-y sé té Loupiti, zòt pé vwè-y douvan Mizè Edga Klè.

Apré ou té ka touvé Bèljik, Alman é lè Dyézèl vin lanmòd, yo kriyé prèmyé machin-la Bògvil.

Baré loko té vlé di volé kann a Blan é onlo tiboug pèd vi a yo oben on janm.
Fò-zòt té tann siflèt a loko-la ki té vlé di i ka vini.

Machin-la té ka enki parèt kon dyab andidan légliz, lafimé blan é lafimé nwè té ka mélanjé, é machin-la té ka souflé kon manmandlo kon balenn an gran lanmè.

Ou té ka kouté’y ka di : « Manzè Mari fèmé pòt a-w, jandab ka vin ! »

Jòdijou, loko disparèt, chimen-d-fè disparèt. Men pa, pa asi Pòlwi é Lansbètran, ola on piti tren  ké menné touris, kon tala zòt pé vwè an lari, asi wou.

Men panga kann disparèt davwa sé nanm a péyi-la ki ké mofwazé.

Ektò Déglas

